
3 sentyabr 2020-ci il, cümə axşamı4
Heydər Əliyevin Naxçıvan Ali Məclisinin sədri 
seçilməsi blokada şəraitində yaşayan muxtar 

respublikanın xilası yolunda mühüm addım oldu

Bu gün – 3 sentyabrın ulu öndər 
Heydər Əliyevin siyasi fəaliyyətinin 
Naxçıvan dövrünün 29-cu ildö-
nümüdür. Doğrudur, ümummilli 
liderimiz Naxçıvanda ondan əvvəl 
də xeyli müddət yaşamışdır. An-
caq SSRİ kimi nəhəng bir dövlətin 
əsas rəhbərlərindən olmuş şəxsin 
mühasirədə öz qara günlərini yaşayan 
muxtar respublikanın rəhbərliyinə 
gətirilməsi – bəli, o, həqiqətən həm 
Naxçıvanın, həm də Azərbaycanın 
rəhbərliyinə məhz xalqın israrlı 
tələbi ilə gətirilmişdi – sözün həqiqi 
mənasında, tarixi hadisə idi. Həmin 
hadisə müasir tariximizin bir çox 
səhifələrinin təməlini qoymuşdur. 

...Həmin günlər mən 40 yaşı 
haqlamış vətəndaş, ölkənin ictimai-
siyasi həyatında baş verən proseslərin 
səbəbini bilən və nəticələrini 
görən jurnalist olsam da, SSRİ 
rəhbərliyinin Heydər Əliyevə qarşı 
qərəzli münasibətlərindən sonra onun 
Azərbaycanda soyuq qarşılanacağına 
qətiyyən inanmazdım. Çünki Heydər 
Əliyev Azərbaycana sadəcə rəhbərlik 
etməmiş, həm də ölkəmizi yenidən 

 qurub - yaratmışdı və bu həqiqətlər 
hamının gözünün qabağında ol-
muşdu. Ona görə də ölkədə mənim 
kimi düşünənlər milyonlarla idi. 
Çox keçmədi ki, zaman bizi inan-
madıqlarmıza inandırmağı bacardı. 
Heydər Əliyev nəinki Bakıda isti iyul 
günlərində soyuq qarşılandı, hətta pay-
taxtda ona “yer olmadı”. Bu məqamda 
həmin tarixdən 12 il sonranı xatırlada-
raq yazmaq istəyirəm ki, ulu öndərin 
dəfn olunduğu gün, Fəxri Xiyabanın 
qarşısındakı prospektdə alim - jurna-
list Nazim Mustafayev ətraf küçələrə 
boylanaraq demişdi: -- Buradan hansı 
tərəfə boylansanız, istənilən ünvanda 
Heydər Əliyevin əl izlərini görürsünüz. 

Bəli, o, 1990-cı il iyulun 20-də 
Moskvadan Bakıya gəldi, iki gün sonra 
isə ağır blokada vəziyyətində olan 
Naxçıvana getdi. Təbii ki, həmin vaxt 
Naxçıvan son dərəcə çətin bir şəraitdə 
yaşayırdı. Bir tərəfdən, iqtisadiyyat 
dağılaraq tamamilə iflic vəziyyətinə 
düşmüş, əhalinin maddi durumu kritik 
həddə çatmışdı, siyasi burulğanlar, 
hərc-mərclik baş alıb gedirdi. Digər 
tərəfdən isə xain ermənilərin aramsız 

hücumları bölgədəki ağır situasiya-
nı daha da mürəkkəbləşdirmişdi. O 
zamankı Azərbaycan rəhbərliyinin Nax-
çıvana ögey münasibətini də xatırlat-
saq, muxtar respublikanın son dərəcə 
acınacaqlı durumu göz önünə gələr.

Xalqımızın böyük oğlunun məhz 
belə bir məhrumiyyətli günlərdə 
Naxçıvana gəlişi əhalinin böyük 
sevincinə səbəb olmuşdu. Hamı 

onun timsalında böyük xilaskarını 
görürdü. On minlərlə insan mux-
tar respublikanın şəhər, qəsəbə və 
kəndlərindən axın-axın Naxçıvan 
şəhərinə, ulu öndərin ziyarətinə gəlir, 
ona tükənməz sevgisini bildirirdi. 
Naxçıvana gəlişindən az sonra, 1990-
cı ilin avqustunda gənclərlə görüşdə 
ulu öndərin dediyi fikirlər onun əsas 
amalını konkretləşdirirdi: “Mənim 

başlıca arzum Azərbaycanı  siyasi və 
iqtisadi cəhətdən müstəqil, demokratik 
respublika kimi görməkdir”.

Hamının yadındadır. Həmin il sent-
yabrın 30-da keçirilən seçkilərdə Nax-
çıvan Muxtar Respublikasının əhalisi 
yekdilliklə ulu öndəri Azərbaycan SSR-
in və Naxçıvan MSSR-in deputatı seç-
di. Noyabrın 17-də keçirilən Naxçıvan 
Muxtar Respublikası Ali Məclisinin ilk 

sessiyası Heydər Əliyevin sədrliyi ilə 
fəaliyyətə başlamışdı. Həmin sessiyada 
təkcə Naxçıvan üçün deyil, ümumən, 
Azərbaycan üçün son dərəcə böyük 
əhəmiyyətə malik taleyüklü qərarlar 
qəbul olunmuşdu. Belə ki, sessiyada 
Naxçıvan Muxtar Sovet Sosialist Res-
publikasının adından “Sovet Sosia-
list” sözlərinin çıxarılması, Naxçıvan 
MSSR Ali Sovetinin Naxçıvan Muxtar 
Respublikasının Ali Məclisi adlandırıl-
ması, Azərbaycanımızın milli istiqlal 
rəmzi olan üçrəngli bayrağın Naxçıvan 
Muxtar Respublikasının dövlət bayrağı 
kimi qəbul edilməsi haqqında tarixi 
qərarlar qəbul olunmuşdur. Həmçinin 
Naxçıvan Muxtar Respublikasının Аli 
Məclisi həmin bayrağın Azərbaycan 
Respublikasının rəsmi dövlət rəmzi 
kimi tanınması haqqında Azərbaycan 
SSR Ali Soveti qarşısında vəsatət də 
qaldırmışdır.

Bir məsələni xüsusilə qeyd etmək 
zərurəti var. Naxçıvan Muxtar Respub-
likası Аli Məclisinin ilk sessiyasında 
müzakirə edilən ən mühüm məsələlər 
sırasında 1990-cı il 20 Yanvar faciəsi 
və Dağlıq Qarabağ münaqişəsi də var 
idi. 1990-cı ilin 21 noyabrında Naxçı-
van Muxtar Respublikası Ali Məclisi 
böyük dövlət xadimi Heydər Əliyevin 
işləyib hazırladığı “1990-cı ilin yanvar 
ayında Bakı hadisələrinə siyasi qiymət 
verilməsi haqqında” tarixi qərar qəbul 
etmişdir. Ümumiyyətlə, həmin vaxt 
ulu öndər Naxçıvanın ictimai-siyasi 
həyatında yaxından iştirak etmiş, 

xalqımızın demokratiya və müstəqillik 
uğrunda mübarizəsinə böyük xidmətlər 
göstərmişdir.

Nəhayət, muxtar respublikanın əsl 
xilas və tərəqqisinin yalnız ümummilli 
liderimizin dühası sayəsində mümkün 
olduğunu çox yaxşı bilən Naxçıvan 
əhalisinin təkidli tələbi ilə 1991-ci il 
sentyabrın 3-də görkəmli dövlət xadimi 
Heydər Əliyev Naxçıvan Muxtar Res-
publikası Ali Məclisinin sədri seçilmiş-
dir. Nəticədə, ulu öndər Heydər Əliyev 
Naxçıvana rəhbərlik etdiyi iki ilə yaxın 
müddətdə elə möhtəşəm işlər gördü 
ki, onlar əhəmiyyət və miqyasına görə 
neçə-neçə onilliyə sığmazdı. Ümummilli 
liderimiz Azərbaycanın ayrılmaz tərkib 
hissəsi olan bu qədim diyarı xaricdəki 
mənfur havadarlarına arxalanan bədnam 
ermənilərin işğal etməsinə imkan 
verməmiş, onun müdafiə qüdrətini 
möhkəmləndirmiş, hərtərəfli inkişafı 
üçün lazımi tədbirlər görmüşdür. 

Ulu öndərin Naxçıvanda reallaş-
dırdığı tədbirlərin müsbət nəticələrini 
görən xalqımız Yeni Azərbaycan Parti-
yasının yaradılması zamanı da Heydər 
Əliyevin siyasi dühasına böyük dəyər 
verdi, AXC--Müsavat iqtidarının xaos 
və anarxiya girdabına yuvarladığı, 
vətəndaş müharibəsinin bir addımlı-
ğına gətirilmiş Azərbaycana qurtuluş 
gətirə biləcək xilaskar axtaranda da. 
Nəticə göz qabağındadır. 

İttifaq MİRZƏBƏYLİ,  
“Xalq qəzeti”

Azərbaycana edilmiş hərbi təcavüzdən – 1990-cı ilin 20 Yanvar 
faciəsindən sonra Heydər Əliyev sovet rəhbərliyini kəskin şəkildə it-
tiham etdi və Sovet İttifaqı Kommunist Partiyasından çıxdı. Bundan 
sonra ona qarşı böyük təzyiqlər başlandı. O, məcbur olub Moskva-
dan Bakıya döndü. Ancaq Bakıda o vaxtkı rəhbərlik təzyiqləri davam 
etdirirdi və Heydər Əliyev öz Vətəninə, doğulduğu yerə – Naxçıvana 
gəldi. Onun gəlişi Naxçıvanı böyük bəlalardan qurtardı. Naxçıvanlı-
lar Heydər Əliyevi qorudular, Heydər Əliyev isə Naxçıvanı qorudu.

İlham ƏLİYEV  
Azərbaycan Respublikasının Prezidenti

K iminsə həyat və fəaliyyətinin bu şəkildə -- mərhələlərlə 
öyrənilməsi və qiymətləndirilməsi hər kəsə nəsib olmur. 
80-90 il yaşayan və həmin ömrü bir neçə ölkədə davam 

etdirən nə qədər insan olubsa, bilmirik. Çünki onların həyatı məhz 
indi haqqında söhbət açdığımız ömür yolu kimi qlobal əhəmiyyət 
daşımayıb. Ancaq ulu öndər Heydər Əliyevin bənzərsiz ömür yolu 
50 milyonluq azərbaycanlı və ümumiyyətlə, bütün türk dünyası 
üçün əlahiddə əhəmiyyət kəsb etdiyinə görə onun həyatının bütün 
mərhələləri böyük maraq doğurur. 

Vasitəçilərin biganəliyi Ermənistanı harınlaşdırır
ATƏT-in Minsk qrupunun əsas məqsədi BMT Təhlükəsizlik 
Şurasının qətnamələrini yerinə yetirməkdən ibarət olmalıdır 

ATƏT Avropada sülhün  qorunub 
saxlanılmasına və dövlətlərarası 
əməkdaşlığın genişləndirilməsinə xidmət 
edən bir təşkilat kimi bu günə qədər 
Ermənistan –Azərbaycan, Dağlıq Qara-
bağ münaqişəsinin həllində vasitəçilik 
missiyasını yerinə yetirsə də, heç bir 
konkret addım atmağa nail olmaması 
ilə diqqət mərkəzindədir. Təşkilatın 
münaqişənin həllini sürətləndirmək üçün 
konkret mexanizminin olmaması burada 
müəyyən rol oynasa da, etiraf etmək 
lazımdır ki, ATƏT-in işğalçı dövlətə 
qarşı müəyyən təzyiqlər göstərmək və 
dünya birliyini bu prosesə cəlb etmək 
imkanları var. Ancaq hələ də vasitəçilər 
Ermənistanın işğalçılıq siyasətinə son 
qoyacaq əməli addımlar atmırlar. 

Xatırladaq ki, 1999-cu ildə İstan-
bulda keçirilən ATƏT-in üzv ölkələrinin 
dövlət və hökumət başçılarının növbəti 
Zirvə görüşündə iştirak edən Azərbaycan 
İstanbul Bəyannaməsinə və Avropa 
Təhlükəsizliyi Xartiyasına qoşulmuşdu. 
İstanbul toplantısında da Azərbaycan 
öz ədalətli mövqeyini dünyaya bəyan 
etmək üçün mühüm addımlar atmışdı. 
Belə ki, İstanbul sammitində ulu öndər 
Heydər Əliyevin apardığı səmərəli 
danışıqlar Ermənistanın qeyri-kons-
truktiv mövqeyini bir daha nümayiş 
etdirmişdi. Rəsmi İrəvan faktiki olaraq 
sülh sazişinin imzalanması prosesini hər 
vəchlə ləngitməyə çalışmaqla diqqəti öz 
üzərinə çəkmişdi. Halbuki, sammitdən 
əvvəl bir çox beynəlxalq müşahidəçilər, 
o cümlədən zirvə görüşünün iştirakçıları 
sülh sazişinin imzalanacağına böyük 
ümid bəsləmişdilər, İstanbul sammitində 
qəbul olunmuş deklarasiyanın 20 və 
21-ci maddələri tamamilə Ermənistan 
– Azərbaycan, Dağlıq Qarabağ 
münaqişəsinə həsr olunmuşdu və burada 
sülh prosesinin davam etdirilməsinin 
zəruriliyi qəti şəkildə bildirilmişdi.

Heç kimə sirr deyil ki, Ermənistan 
– Azərbaycan, Dağlıq Qarabağ 
münaqişəsində Ermənistan beynəlxalq 
qanunları kobud surətdə pozmuşdur. 
Ermənistan “Xalqların öz müqəddaratını 
təyinetmə prinsipini” əsas götürərək və 
“Dağlıq Qarabağ xalqının” müstəqil su-
veren olmasını iddia edərək, bunu Dağlıq 
Qarabağ xalqının Azərbaycana qarşı 
müharibəsi, Azərbaycanın daxili problemi 
kimi qələmə verməyə çalışır. Məlumdur 
ki, Dağlıq Qarabağda Ermənistanın hərbi 
birləşmələri müharibə aparmışdır və indi 
də orada qalmaqdadır. Ermənistan silahlı 
qüvvələrinin başqa bir dövlətin ərazisində 
olması artıq işğalçılıq faktını təsdiq 
edir və “Dağlıq Qarabağın ordusu” da 
milli-separatçı terror aksiyaları ilə məşğul 
olmuşdur və indi də bu terror davam edir. 
Ermənistanın “Xalqların öz müqəddaratını 
təyinetmə hüququnu” əsas götürməsi 
siyasi avantüradan başqa bir şey deyildir. 
Münaqişə nəticəsində Dağlıq Qarabağın 
azərbaycanlı əhalisi ermənilər tərəfindən 
soyqırıma məruz qalaraq qovulmuşlar və 
məhz buna görə də “öz müqəddəratını 
təyinetmə”dən danışarkən Dağlıq Qa-
rabağda yaşamış və oradan qovulmuş 
azərbaycanlıları da nəzərə almaq lazımdır. 

Ancaq ATƏT-in Minsk qrupu 
uzun illərdir bu sadə həqiqətlərin 
fonunda işğalçılara yerini göstərmir, 
əksinə, təşkilatın işğalçıların qanun-
suz əməllərinə hər hansı bir təsiredici 
reaksiya verməməsi Ermənistanı 
Azərbaycana qarşı və ümumiyyətlə, 
regionda növbəti qanunsuzluqlar həyata 
keçirməsinə həvəsləndirir. Məsələn, 
Ermənistan işğal altında saxladığı 
Azərbaycan torpaqlarında qeyri-qanu-
ni məskunlaşdırma siyasətini davam 
etdirir. Avqustun əvvəllərində Livanın 
paytaxtı Beyrutun dəniz limanında baş 
verən partlayış Dağlıq Qarabağa və ətraf 
rayonlara qanunsuz köçürülmə prosesini 
davam etdirmək üçün işğalçı ölkəyə 
yeni fürsət vermişdir. Belə ki, Dağlıq 
Qarabağdakı qondarma rejimin başçı-
sı Araik Arutunyan Livanda yerləşən 
Kilikiya Katolikosluğunun rəhbəri, 
diaspor ermənilərinin dini lideri I Aram-
la danışıq əsnasında Dağlıq Qarabağın 
Livandan 100-150 erməni ailəsini qəbul 
etməyə hazır olduğunu bildirmişdir. 

Əlbəttə, ermənilərin bu qanunsuz 
əməlləri Dağlıq Qarabağ münaqişəsinin 
həllinə ancaq mənfi təsir göstərir. Ameri-
kalı ekspert Piter Teys Trendə açıqlama-
sında bildirmişdir ki, digər etnik qrup-
ların Azərbaycanın suveren ərazilərinə 
köçürülməsi Dağlıq Qarabağda vəziyyəti 
ciddi şəkildə çətinləşdirir. Cənab Teysin 
sözlərinə görə, müharibədən əziyyət 
çəkən Suriyadan qaçan ailələrin Dağlıq 
Qarabağa köçürülməsi Qafqazın və bütün 
Avropanın polikultural və dinlərarası 
strukturuna ziyan vura bilər. Amerikalı 
mütəxəssis düşünür ki, Avropa İttifaqının 
qurumlarının (Avropa Şurası və Avropa 

Komissiyası) Ermənistan hökumətinin 
bu fəaliyyətinə göz yumması narahatlıq 
doğurur: “Ermənistan rəhbərliyi və onun 
faşist liderləri daim beynəlxalq hüququ 
pozur. Ermənistandakı rejim Avropanın 
demokratik standartlarına böyük təhlükə 
yaradır”. 

Bundan başqa, qondarma “Dağlıq 
Qarabağ Respublikası”nın liderlərinin 
beynəlxalq hüququ, Avropa İttifaqı-
nın insan haqlarının müdafiəsi barədə 
Konvensiyasını, insan hüquqlarına aid 
olan və işğal olunmuş ərazilərdə irqlərin 
süni şəkildə qarışdırılmasını qadağan 
edən, Avropa Parlamentinin təsdiq 
etdiyi bütün qətnamələri kobud şəkildə 
pozduqlarını vurğulayan cənab Teys 
xüsusilə vurğulayır ki, Ermənistan bu 
cinayətkar fəaliyyəti dayandırmalı və 
beynəlxalq arenada məsuliyyətli işti-
rakçıya çevrilməlidir. Ancaq ATƏT-in 
Minsk qrupunun səssizliyi Ermənistanın 
məsuliyyətsiz ölkə kimi qalmasına şərait 
yaradır. 

Amerikalı ekspert, jurnalist, ADA 
Universitetinin fəxri doktoru Tomas Qolts 
da bildirmişdir ki, Cenevrə konvensiyala-
rına əsasən, dinc sakinlərin döyüş zona-
larına, həmçinin işğal olunmuş ərazilərə 
köçürülməsi hərbi cinayətdir. O qeyd 
etmişdir ki, bu cür addımlar beynəlxalq 
məsuliyyətə yol açır. 

Bu gün acı reallıq ondan ibarətdir 
ki, ATƏT-in Minsk qrupu mövcud 
vəziyyətin daha çox moderatoru və 
meneceri kimi fəaliyyət göstərir. Halbuki 
Minsk qrupunun əsas məqsədi müm-
kün müharibə ehtimalını azaltmaq və 
münaqişənin beynəlxalq qanunlara 
uyğun həllinə nail olmaqdır. Əlbəttə, 

Minsk qrupunun mandatına uyğun 
fəaliyyətsizliyi cəzasız qalan, təsir 
göstərilməyən Ermənistanın gündən-
günə harınlaşmasına şərait yaradır. 
Şübhəsiz, Ermənistanın regionda 
apardığı süni köç siyasəti regional 
təhlükəsizliyə və bölgənin sabitliyinə 
ciddi təhdiddir və beynəlxalq təşkilatlar 
Ermənistanın bölgədə demoqrafik 
vəziyyəti süni şəkildə dəyişdirməsinin 
qarşısını ciddi şəkildə almalıdırlar. 
Artıq bir çox tanınmış mütəxəssislər 
ATƏT-in Minsk qrupunun Dağlıq 
Qarabağ münaqişəsində rolunu yüksək 
qiymətləndirmirlər. Məsələn, ABŞ-ın 
Azərbaycandakı keçmiş səfiri və ATƏT-
in Minsk qrupunun sabiq həmsədri, 
hazırda Atlantik Şurasının eksperti 
Metyu Brayza düşünür ki, Azərbaycanla 
Ermənistan arasındakı münaqişəni 
yoluna qoymaq məqsədi daşıyan möv-
cud beynəlxalq vasitəçilik mexanizmi 
səmərəsiz görünür. 

Digər siyasi müşahidəçilər də 
münaqişənin həllində irəliləyişə nail 
olmaq üçün Minsk qrupunun tam 
tərkibdə fəaliyyətinin yenidən canlan-
dırılmasının, qrupun bütün üzvlərinin 
problemin həllinə töhfə verməsinə şərait 
yaradılmasının vacibliyini qeyd edirlər. 
ATƏT-in Minsk qrupunun həmsədrlərinin 
mandatında isə açıq-aydın yazılmışdır 
ki, həmin mandat BMT Təhlükəsizlik 
Şurasının qətnamələrinə, Helsinki 
Yekun Aktına və beynəlxalq hüquqa 
əsaslanır. Danışıqlar prosesinin mahiyyəti 
Azərbaycan ərazilərinin işğaldan azad 
olunmasını və azərbaycanlı qaçqınların 
öz yurdlarına qaytarılmasını təmin etmək, 
Azərbaycanın beynəlxalq miqyasda 
tanınmış sərhədləri çərçivəsində onun 
ərazi bütövlüyünü bərpa etməkdir. 
Rəsmi Bakı dəfələrlə bildirmişdir ki, 
Minsk prosesində 11 ölkə iştirak edir 
və onlar hamısı fəal olmalıdır. Bundan 
başqa, Minsk prosesinin bütün iştirak-
çıları çağırılmalı və əsas diqqət danı-
şıqlar prosesinin mahiyyəti üzərində 
cəmləşdirilməlidir.

Bir sözlə, hərbi işğal faktı mövcuddur 
və ATƏT-in Minsk qrupu fəaliyyətini 
bu istiqamətdə fəallaşdırmalıdır. Yəni 
vasitəçilər bu işğal faktına siyasi və 
hüquqi qiymət verməlidirlər. Yalnız belə 
qiymətləndirilmənin əsasında tərəflər 
münaqişənin həllində irəliyə doğru addım 
ata bilərlər. Ancaq, təəssüflər olsun ki, bu 
gün tam başqa mənzərə ilə qarşılaşırıq. 
Ermənistan rəhbərliyi xalqını sülhə ha-
zırlamaq əvəzinə işğal etdiyi Azərbaycan 
torpaqlarına qanunsuz şəkildə əhali 
köçürür. Ermənistanın bu qanunsuz 
hərəkətləri, təbii ki, danışıqlar prose-
sinin mənasını tamamilə heçə endirir. 
Azərbaycanın işğal edilmiş ərazilərində 
qeyri-leqal hərəkətlərlə bağlı çoxlu 
faktlar var və bu məsələlərə münasibətdə 
ATƏT-in Minsk qrupunun konkret möv-
qeyi sezilmir. Unudulmamalıdır ki, BMT 
Təhlükəsizlik Şurasının dörd qətnaməsi 
həmsədrlərin mandatıdır və Minsk qru-
punun əsas məqsədi həmin qətnamələrin 
tələblərini yerinə yetirməkdən ibarət 
olmalıdır. Əks təqdirdə, ATƏT-in Minsk 
qrupunun vasitəçi kimi fəaliyyətinin heç 
bir mənası qalmır.

Səbuhi MƏMMƏDOV,  
“Xalq qəzeti”

M ünaqişələrin qarşısını həm dinc yolla, həm də hərbi yolla almaq 
olar. Bundan başqa, münaqişənin dinc yolla həlli zamanı 
müxtəlif vasitələrdən – araşdırma, danışıqlar, barışdırma, 

beynəlxalq arbitraj, vasitəçilikdən istifadə edilir. Ən əsası, münaqişələrin 
həllində dövlət sərhədlərinin pozulmazlığına, ölkələrin ərazi bütövlüyü və 
beynəlxalq mübahisələrin dinc yolla həlli prinsiplərinə əməl edilməlidir. 
Beynəlxalq təşkilatlar da vasitəçilik missiyasında məhz bu prinsipləri 
rəhbər tutaraq münaqişənin həllinə təsir göstərməyə çalışırlar. Belə 
təşkilatlardan biri də ATƏT-in Minsk qrupudur ki, artıq 30 ildir Dağlıq 
Qarabağ münaqişəsinin həlli ilə məşğuldur”. Lakin təəssüflər olsun ki, 
ATƏT-in Minsk qrupu ötən müddət ərzində Dağlıq Qarabağ münaqişəsinin 
həllinə heç bir töhfə verməməsi ilə yadda qalmışdır.

Bakıda yeni yerüstü piyada 
keçidi istifadəyə verildi 

Azərbaycan Avtomobil Yolları Dövlət 
Agentliyindən verilən məlumata görə, agentliyin 
mütəxəssisləri yerli icra hakimiyyəti orqanlarının 
iştirakı ilə əraziyə baxış keçirib, ən optimal sahə 
seçilərək yerüstü piyada keçidinin tikintisi həyata 
keçirilib. Piyada keçidinin ümumi uzunluğu 
panduslarla birlikdə 180 metr təşkil edir. Keçiddə 
yaşlı adamların, fiziki məhdudiyyətli insanların, 
uşaq arabalı valideynlərin rahat hərəkətini təmin 
etmək üçün müasir, beynəlxalq standartlara 
uyğun, 80 maillikli piyada pandusları quraşdırıl-
mışdır.

Keçid 3 dayaqlıdır. Orta hissə uzunluğu 52 
metr, eni 4,5 metr olan tor şəkilli metal konstruk-
siyadan ibarətdir. Müasir işıqlandırma sistemi qu-
rulmuşdur. Keçiddə həmçinin daimi qulluq edəcək 
personal üçün xidməti otaqlar inşa edilmişdir.

Qeyd edək ki, sözügedən piyada keçidi Bakı 
şəhərində cari ildə inşa olunan sayca 4-cüdür. 
Bundan öncə Heydər Əliyev prospektində yeraltı, 
Moskva prospekti və Neapol küçəsində isə 
 yerüstü piyada kieçidləri inşa edilib.

“Xalq qəzeti”

Mərdəkan-Buzovna-
Bilgəh avto-
mobil yolunda 

avtonəqliyyatın intensiv 
hərəkətini və yol boyu ya-
şayan sakinlərin çoxsaylı 
müraciətlərini nəzərə ala-
raq onların təhlükəsizliyini 
təmin etmək məqsədilə 
köhnə “Mərdəkan Broyler” 
 ASC-nin yaxınlığında  yerüstü 
piyada keçidi inşa edilib.

Rusiyada qalan daha 400 nəfər 
Azərbaycan vətəndaşı ölkəmizə gətirilib

Rusiyanın Dağıstan Respublikası 
ərazisində qalan daha 400 nəfər 
Azərbaycan vətəndaşının ölkəmizə 
qayıtması təmin edilib.

"Samur" sərhəd-keçid məntəqəsindən 
avtobuslarla ölkəmizə gətirilən soydaşlarımız 
Fövqəladə Hallar Nazirliyi tərəfindən Rusiya 
Federasiyası ilə sərhəddə - Qusar rayonu-
nun ərazisində yaradılmış qəbul-çeşidləmə 
məntəqəsinə yerləşdirilib, müvafiq tibbi yoxla-
madan keçirilib.

Qəbul-çeşidləmə məntəqəsində eyni 
vaxtda 1200 nəfərin yerləşdirilməsi üçün 
şərait yaradılıb, sanitar-gigiyenik tələblər tam 
təmin olunub, qidalanma, gigiyenik vasitələrlə 

təchizat və s. ilə bağlı bütün lazımi tədbirlər 
həyata keçirilib.

Sərhəd-keçid məntəqəsində ilkin tibbi 
müayinədən keçən şəxslərin FHN-in qəbul-
çeşidləmə məntəqəsində fəaliyyət göstərən 
və müvafiq tibbi avadanlıqlarla təchiz edilmiş 
tibbi briqadaları tərəfindən təkrar müayinəsi 
və burada karantin rejimində müvəqqəti qal-
ması təmin edilir.

Həmçinin hər hansı şübhəli əlamət aşkar 
edilən şəxslərin daha dəqiq diaqnoz qo-
yulması üçün xüsusi ayrılmış müvafiq yerli 
xəstəxanaya təxliyəsi nəzərdə tutulur.

AZƏRTAC

Azərbaycanda koronavirus infeksiyasına daha 
154 yoluxma faktı qeydə alınıb, 139 nəfər sağalıb

Azərbaycan Respublikasında koronavirus 
 infeksiyasına daha 154 yoluxma faktı qeydə 
alınıb, 139 nəfər müalicə olunaraq sağalıb.

Nazirlər Kabineti yanında Operativ 
Qərargahdan AZƏRTAC-a verilən məlumata 
görə,  COVID-19 üçün götürülən analiz 
nümunələri müsbət çıxmış 2 nəfər vəfat edib. 

Hazırkı dövrədək ölkəmizdə 36 min  732 
nəfərin koronavirus infeksiyasına yoluxması 
faktı müəyyən edilib. Onlardan 34 min 116  
nəfər müalicə olunaraq sağalıb, 538 nəfər 
vəfat edib. Aktiv xəstə sayı  2078 nəfərdir.

Ötən müddət ərzində 935 min 396 test 
aparılıb. Dünənki test sayı isə 6730-dur. 

